
یادداشتی نووسه‌ر
 
من ئه‌م کتێبه‌م که‌ کۆمه‌ڵێک وتاری کورت و نافه‌رمییه‌ بۆ هه‌ڵخڕاندنی هه‌ستی کونجکۆڵی و به‌دواداچوونی ئێوه‌ نووسیوه‌. ئه‌م کتێبه‌ فێرکارێکی ته‌واو له‌باره‌ی مێشک نییه‌. له‌ هه‌ر وتارێکدا چه‌ند خاڵی سه‌رنجڕاکێشی زانستی له‌باره‌ی مێشکی ئێوه‌ ده‌خه‌ینه‌ ڕوو و لێکی ده‌ده‌ینه‌وه‌ تا بزانین ئه‌م خاڵانه‌ له‌باره‌ی چییه‌تیی مێشکی مرۆڤ چ شتانێک ڕوون ده‌که‌نه‌وه‌. باشتر وایه‌ وانه‌کان به‌ ڕیز بخوێنرێنه‌وه‌، به‌ڵام ئه‌گه‌ریش ویستتان بێڕیز و په‌رته‌وازه‌ بیخوێننه‌وه‌ کێشه‌یه‌ک نییه‌.
وه‌کوو مامۆستای زانکۆ، زۆربه‌ی کات ورده‌کاریی زانستیی زۆر له‌وانه‌ لێکدانه‌وه‌ی خوێندنه‌وه‌ جۆراوجۆره‌کان و سه‌رچاوه‌ بۆ وتاره‌ لێکۆڵینه‌وه‌ییه‌کان له‌ نووسینه‌کانمدا دێنم. به‌ڵام بۆ ئه‌م وتاره‌ نافه‌رمییانه‌ له‌ نووسینی سه‌رچاوه‌ و گه‌ڕانه‌وه‌ ته‌واوه‌ زانستییه‌کان له‌ ده‌قی کتێبه‌که‌دا خۆم بواردووه‌ و گواستوومه‌ته‌وه‌ بۆ ماڵپه‌ڕی کتێب به‌ ناونیشانی sevenandahal-flessons.com .
سه‌ره‌ڕای ئه‌مانه‌ش له‌ کۆتایی کتێبه‌که‌دا پاشکۆیه‌ک هاتووه‌ که‌ له‌خۆگری بژارده‌یه‌ک له‌ ورده‌کارییه‌ زانستییه‌ پێوه‌ندیداره‌کانه‌. له‌ پاشکۆکه‌دا هه‌ندێ له‌ مژاره‌ باسکراوه‌کان له‌ هه‌ر وتارێکدا به‌ قووڵییه‌کی زیاتره‌وه‌ لێک دراونه‌ته‌وه‌ و ئاماژه‌ش به‌وه‌ دراوه‌ که‌ له‌باره‌ی هه‌ندێ بابه‌ت و خاڵی زانستی هێشتا باس و مشتومڕ له‌ ئارادایه‌. هه‌روه‌ها سه‌رچاوه‌ی هه‌ندێ ده‌سته‌واژه‌ و وته‌ی گواستراوه‌ له‌ کتێبه‌که‌دا دیاری کراوه‌.
ئێسته‌ بۆچی ئه‌مانه‌ حه‌وت وانه‌ و نیو‌ن، نه‌ک هه‌شت وانه‌؟ وتاری سه‌ره‌تای کتێبه‌که‌ باس له‌ چیرۆکی په‌ره‌سه‌ندنی مێشک ده‌کات، به‌ڵام ته‌نها چاوێکی خێرا به‌ مێژووی دوورودرێژی په‌ره‌سه‌ندندا ده‌خشینێت-هه‌ر بۆیه‌ به‌ نیو وانه‌ هه‌ژماری ده‌که‌ین، ئه‌و بابه‌تانه‌ی که‌ له‌م وتاره‌دا ده‌خرێنه‌ ڕوو، بۆ ڕوونبوونی به‌شه‌کانی دیکه‌ی کتێبه‌که‌ زۆر گرینگن.
هیوادارم بۆتان سه‌رنجڕاکێش بێت که‌ ببینن له‌ ڕوانگه‌ی پسپۆڕێکی زانستی ده‌ماره‌وه،‌ مێشکی ئێوه‌ چ تایبه‌تمه‌ندیگه‌لێکی سه‌رنجڕاکێشی هه‌یه‌ و ئه‌م تۆپه‌ڵه‌ یه‌ک و نیو کیلۆگرامییه‌ی نێوان هه‌ر دوو گوێچکه‌تان چ ڕۆڵێکی گرینگ له‌ مرۆڤبوونی ئێوه‌دا ده‌گێڕێت. له‌م وتارانه‌دا ئامانجی من ئه‌وه‌ نییه‌ که‌ سرووشتی مرۆڤ شی بکه‌مه‌وه‌، به‌ڵام ئێوه‌ بانگهێشت ده‌که‌م تا بیربکه‌نه‌وه‌ که‌ چ جۆر مرۆڤێکن یان ده‌تانه‌وه‌ێ چ جۆر مرۆڤێک بن!
 
 
 
 
 
 
 
 
 
 
 
 
 
وانه‌ی 5/0
مێشکی ئێوه‌ بۆ بیرکردنه‌وه‌ نییه‌
 
 
سه‌رده‌مانێک زه‌وی قه‌ڵه‌مڕه‌وی بوونه‌وه‌رانێک بوو که‌ مێشکیان نه‌بوو. هه‌ڵبه‌ت ئه‌مه‌ بابه‌تێکی سیاسی نییه‌ و ته‌نها له‌ ڕوانگه‌ی زینده‌وه‌رناسییه‌وه‌ ده‌ڵێم. 
یه‌کێک له‌م بوونه‌وه‌رانه‌ نێزه‌ک بوو. ئه‌گه‌ر چاوتان به‌ یه‌کێک له‌وان ده‌که‌وت ڕه‌نگه‌ له‌گه‌ڵ کرمێکی بچووک لێتان تێک چووبایا، تاکوو سه‌رنجتان بۆ درزگه‌لێکی وه‌کوو سیئاو له‌ هه‌ر دوولای جه‌سته‌ی ده‌چوو.
نێزه‌که‌کان 550 ملیۆن ساڵ پێش ئێستا له‌ ئۆقیانووسه‌کاندا ده‌ژیان، و ژیانێکی ئاساییان هه‌بوو. نێزه‌ک به‌ هه‌بوونی سیسته‌مێکی جووڵه‌ی زۆر ساده‌ له‌ ناو ئاودا ده‌یتوانی به‌ره‌و پێشه‌وه‌ خۆی بجمێنێت. شێوازی خواردنیشی زۆر ساده‌ بوو: خۆی وه‌کوو لاسکی گیایه‌ک له‌ بنی ئۆقیانووسدا ده‌چاند و بوونه‌وه‌رانێکی زۆر وردی ده‌خوارد که‌ به‌ هه‌ڵکه‌وت ده‌هاتنه‌ ناو ده‌مییه‌وه‌. لێره‌دا تام و بۆن بایه‌خێکی نه‌بوو چون نێزه‌که‌کان وه‌کوو ئێوه‌ خاوه‌نی هه‌سته‌وه‌ری(توانستی هه‌ستپێکردن) نه‌بوون. نێزه‌ک چاوی نه‌بوو، ته‌نها چه‌ند خانه‌ی هه‌بوو که‌ ئاڵوگۆڕه‌کانی ڕووناکیی ئاشکرا ده‌کرد. و له‌ توانستی بیستینش بێبه‌ش بوو. کۆئه‌ندامی ده‌ماری وردیله‌ی ئه‌م بوونه‌وه‌ره‌ ته‌نها کۆمه‌ڵێکی بچووک له‌ خانه‌کان بوو و له‌ ئاستێکدا نه‌بوو که‌ بشێت ناوی مێشکی له‌سه‌ر دابنرێت. له‌ ڕاستیدا ده‌کرێ بڵێین نێزه‌ک گه‌ده‌یه‌ک بوو به‌ شیشێکه‌وه‌.
نێزه‌که‌کان ئامۆزا دووره‌کانی ئێوه‌ن، و ئێستاش هه‌ر ماون. کاتێک چاو له‌ نێزه‌کێکی ئه‌مڕۆیی ده‌که‌ن، بوونه‌وه‌رێک ده‌بینن که‌ زۆر له‌ باپیرانی ورد و که‌ونینه‌ی خۆتان ئه‌چێت وا سه‌رده‌مێک به‌ هه‌مان ئه‌و ده‌ریایانه‌دا ده‌گه‌ڕان.
 
 
باپیره‌ی هاوبه‌ش
نێزه‌که‌کان باپیره‌ی ڕاسته‌وخۆی ئێمه‌ نه‌بوون به‌ڵام ڕه‌چه‌ڵه‌ک و باپیره‌ی هاوبه‌شمان له‌گه‌ڵیان هه‌بووه‌ که‌ به‌ ئه‌گه‌ری زۆره‌وه‌ وه‌کوو نێزه‌که‌کانی ئێستا بوون.
ئایا ده‌توانن چاو له‌ بوونه‌وه‌رێکی کرم شێوه‌ به‌ درێژایی پێنج سانتی‌مه‌تر که‌ له‌ ئۆقیانووسه‌کانی‌ سه‌رده‌مانی پێش مێژوودا جموجووڵیان ده‌کرد،‌ بکه‌ن، و ڕه‌وتی په‌ره‌سه‌ندنی مرۆڤی تێدا ببینن؟ کارێکی ئه‌سته‌مه‌. ئێوه‌ زۆر شتتان هه‌یه‌ که‌ نێزه‌کی که‌ونینه‌ نه‌یبوو: چه‌ند سه‌د دانه‌ ئێسقان، ژماره‌یه‌کی زۆر ئه‌ندامی ناوه‌کی، چه‌ند ئه‌ندامی جووڵه‌، لووت، بزه‌یه‌کی دڵگر، و گرینگتر له‌ هه‌مووش مێشک. نێزه‌ک پێوسیتییه‌کی به‌ مێشک نه‌بوو. خانه‌ هه‌ستکه‌رکانی ئه‌و هه‌ڵپێکراوبوون به‌ خانه‌ جووڵه‌که‌ره‌کانییه‌وه‌، به‌ شێوه‌یه‌ک ده‌یتوانی به‌ بێ هه‌ڵسه‌نگاندنێکی ئه‌وتۆ به‌ نیسبه‌تی جیهانی ئاویی ده‌روروبه‌ری خۆیه‌وه‌ کاردانه‌وه‌ی هه‌بێت. به‌ڵام ئێوه‌ مێشکێکی ناسک و به‌هێزتان هه‌یه‌ که‌ ده‌بێته‌ هۆی به‌دیهاتنی ڕووداوانێکی زه‌ینیی جۆراوجۆر وه‌کوو بیرکردنه‌وه‌کان، هه‌سته‌کان، بیره‌وه‌رییه‌کان و خه‌ونه‌کان،-جۆرێک ژیانی ناوه‌کی که‌ زۆرێک له‌ شته‌ جیاواز و ماناداره‌کانی په‌یوه‌ندیدار له‌گه‌ڵ ئێوه‌ به‌دی دێنێت.
ئێستا پرسیار ئه‌مه‌یه‌ که‌ بۆچی مێشکی ئێوه‌ به‌م شێوه‌یه‌ په‌ره‌ی سه‌ندووه‌؟ هۆیه‌کی ڕوون و ئاشکرا که‌ بۆ وه‌ڵامی ئه‌م پرسیاره‌ ده‌خرێته‌ ڕوو بیرکردنه‌وه‌یه‌. به‌ گشتی وا وێنا ده‌کرێت مێشکه‌کان به‌شێوه‌یه‌کی ئه‌ستوونی په‌ره‌یان سه‌ندووه‌-بۆ نموونه‌ له‌ بوو‌نه‌وه‌رانی نزمه‌وه‌ به‌ره‌و بوونه‌وه‌رانی سه‌رووتر، به‌شێوه‌یه‌ک مێشکی مرۆڤ که‌ پێشکه‌وتووترین مێشکی بیرکه‌ره‌وه‌یه‌، ده‌که‌وێته‌ سه‌رووتر. به‌هه‌رحاڵ بیرکردنه‌وه‌ توانستێکی سه‌رووتره‌ که‌ تایبه‌ته‌ به‌ مرۆڤه‌کان. ئایا وایه‌؟ به‌ڵام له‌ ڕاستیدا ئه‌م وه‌ڵامه‌ که‌ وه‌کوو شتێکی ڕوون و حاشاهه‌ڵنه‌گر دێته‌ به‌رچاو هه‌ڵه‌یه‌. له‌ ڕاستیدا ئه‌م تێگه‌یشتنه‌ که‌ مێشکی ئێمه‌ بۆ بیرکردنه‌وه‌ په‌ره‌ی سه‌ندووه‌، سه‌رچاوه‌ی زۆرێک له‌ تێگه‌یشتنه‌ هه‌ڵه‌کان له‌باره‌ی سرووشتی مرۆڤ بووه‌. کاتێک ئه‌م باوه‌ڕه‌ سه‌یر و سه‌مه‌ره‌ و دانسقه‌یه‌تان خسته‌ لاوه، یه‌که‌مین هه‌نگاوتان بۆ تێگه‌یشتن له‌ کارکردی ڕاسته‌قینه‌ی مێشک و ناسینی گرینگترین ئه‌رکی مێشک هاوێشتووه‌. –و له‌ دواجاردا ده‌توانن تێبگه‌ن که‌ ئێوه‌ به‌ڕاستی چ جۆره‌ بوونه‌وه‌رێکن.‌
پانسه‌د ملیۆن ساڵ پێش ئێستا، له‌ حاڵێکدا که‌ نێزه‌که‌کان و گیانداره‌ بچووکه‌کانی دیکه‌ به‌ ئه‌رخه‌یانی له‌ قووڵایی ئۆقیانووسه‌کاندا ژیانیان به‌سه‌ر ده‌برد، گۆی زه‌وی پێی نایه‌ قۆناغێکه‌وه‌ که‌ زانستمه‌نده‌کان به‌ قۆناغی کامبێرییه‌ن ناوزه‌دی ده‌که‌ن.
به‌ درێژایی ئه‌م قۆناغه‌، دیارده‌یه‌کی نوێ و گرینگ له‌ پانتای په‌ره‌سه‌ندندا وه‌دیار که‌وت، و ئه‌وه‌ش ڕاوکردن بوو. به‌ شێوه‌یه‌ک یه‌کێک له‌ بوونه‌وه‌ران توانیبووی که‌ هه‌بوون و ئاماده‌یی بوونه‌وه‌ری دیکه‌ هه‌ست پێ بکات و بیخوات. پێش له‌مه‌ش ڕووی دابوو که‌ گیاندارێک گیاندارێکی دیکه‌ هه‌ڵلووشێت به‌ڵام ئێسته‌ خواردن به‌شێوه‌ی ئه‌نقه‌ست ئه‌نجام ده‌درا. ڕاوکردن پێویستی به‌ مێشک نه‌بوو به‌ڵام هه‌نگاوێکی گرینگ له‌ پێکهاتنی مێشکدا بوو. 
سه‌رهه‌ڵدانی ڕاوکه‌رانی ده‌ریا له‌ قۆناغی کامبێرییه‌ن، زه‌ویی کرد به‌ پانتایه‌کی مه‌ترسیدارتر و پڕ له‌ کێبڕکێ. هه‌م ڕاوکه‌ران و هه‌میش چه‌شکه‌کان گه‌شه‌یان سه‌ند تا باشتر بتوانن جیهانی ده‌وروبه‌ری خۆیان هه‌ست پێ بکه‌ن. به‌ره‌به‌ره‌ کۆئه‌ندامی‌ هه‌ستکه‌ر‌ی پێشه‌که‌وتووتریان دروست کرد. نیزه‌که‌کان ته‌نها ده‌یانتوانی ڕووناکی له‌ تاریکی جوێ بکه‌نه‌وه‌، به‌ڵام بوونه‌وه‌ره‌ نوێکان به‌ ڕاستی ده‌یانتوانی ببینن. نێزه‌که‌کان هه‌ستێکی ساده‌یان له‌سه‌ر پێستیان هه‌بوو، به‌ڵام بوونه‌وه‌ره‌ نوێکانی دیکه‌ به‌هۆی په‌ره‌سه‌ندن هه‌ستێکی ته‌واوتریان له‌ جووڵه‌کانی جه‌سته‌یان له‌ ئاودا په‌یداکردبوو، و هه‌بوونی هه‌ستی هڵمسیان باشتر ڕێگه‌ی پێ ده‌دان تاکوو شته‌کان به‌پێی له‌ره‌ و شه‌پۆله‌کانیان بناسنه‌وه‌. کۆسه‌کان ئه‌مڕۆکه‌ش هێشتا له‌م جۆر هه‌سته‌ هڵمسان بۆ دیاریکردنی شوێنی چه‌شه‌ که‌ڵک وه‌رده‌گرن.
له‌گه‌ل به‌دیهاتنی هه‌ستی باشتر، گرینگترین پرسیار بۆ گیانداره‌که‌ بوو به‌ ئه‌مه‌ که‌ ئایا تۆپه‌ڵه‌یه‌ک وا له‌وێیه‌ بۆ خواردن ده‌شێت یان نا خۆم ده‌خوات؟ ئه‌و بوونه‌وه‌رانه‌ی که‌ باشتر ده‌یانتوانی ده‌وروبه‌ری خۆیان هه‌ست پێ بکه‌ن، هه‌ل و ده‌رفه‌تی زۆرتریان بۆ زیندوومانه‌وه‌ و باڵاکردن هه‌بوو. نێزه‌ک ڕه‌نگه‌ خانۆکه‌ی ده‌وروبه‌ری خۆی بووبێت به‌ڵام قه‌ت نه‌یده‌توانی هه‌ست پێ بکات که‌ ده‌وروبه‌ریشی هه‌یه‌. به‌ڵام ئه‌م بوونه‌وه‌ره‌ نوێیانه‌ توانایی ئه‌وه‌یان هه‌بوو.
توانستێکی دیکه‌ش بوو به‌هۆی به‌هێزبوونی ڕاوکه‌رانی ده‌ریا و چه‌شه‌کان: جۆره‌ پێشکه‌وتووتره‌کانی جووڵه‌. بۆ نێزه‌ک که‌ ده‌ماره‌ په‌یوه‌ندیدارکانی له‌گه‌ڵ هه‌ست و جووڵه‌ پێکه‌وه‌ ته‌نرابوو، جووڵه‌ زۆر ساده‌ بوو. کاتێک ڕه‌وتی خواردنی هێواش ده‌بوویه‌وه‌، به‌ بارێکی هه‌ڵکه‌وتانه‌دا ده‌جمی تا خۆی له‌ شوێنیکی دیکه‌دا بچێنێت. هه‌ر سێبه‌رێک که‌ ده‌که‌وته‌ سه‌ر سه‌ری، ده‌بووه‌ هۆی ئه‌وه‌ی که‌ جه‌سته‌ی له‌وێ دوور که‌وێته‌وه‌. به‌ڵام له‌ دونیای ڕاوکردنی نوێدا، ڕاوکه‌ران و هه‌روه‌ها چه‌شه‌کان به‌ره‌به‌ره‌ په‌ره‌یان سه‌ند و کۆئه‌ندامی جووڵه‌ی کاریگه‌رتریان دروست کرد تاکوو بتوانن به‌ خێرایی و زاڵیی زیاتره‌وه‌ بجووڵێنه‌وه‌. ئه‌م بوونه‌وه‌ره‌ نوێیانه‌ ده‌یانتوانی بجمێن، بسووڕێن، و به‌ هه‌ڵبژاردنی خۆیان یان خۆویستانه‌ به‌ره‌و خۆراک باز بده‌ن و له‌ شته‌ مه‌ترسیداره‌کان به‌ شێوه‌یه‌کی شایسته‌ و گونجاوی ده‌وروبه‌ری خۆیان هه‌ڵبێن. کاتێک ئه‌م بوونه‌وه‌رانه‌ توانایی ئه‌وه‌یان په‌یدا کرد که‌ له‌ ڕێگه‌ی دووره‌وه‌ هه‌ست پێ بکه‌ن و جووڵه‌ی پێشکه‌وتووانه‌تر ئه‌نجام بده‌ن، په‌ره‌سه‌ندن له‌ به‌رژه‌وه‌ندی ئه‌وانه‌دا بوو که‌ ئه‌م کارانه‌یان به‌ شێوه‌یه‌کی کاریگه‌رتر ئه‌نجام ده‌دا. ئه‌گه‌ر به‌ شوێن خۆراکێک بایان به‌ڵام خێراییان که‌م بایه‌، بوونه‌وه‌رێکی دیکه‌ خۆراکه‌که‌ی هه‌ڵده‌گرت و زووتر له‌وان ده‌یخوارد. ئه‌گه‌ر بۆ هه‌ڵاتن له‌ هه‌ڕه‌شه‌یه‌کی هێزه‌کی که‌ هه‌رگیز له‌ ئارادا نه‌بوو، وزه‌یان به‌فیڕۆ بدایات، که‌واته‌ ئه‌و سه‌رچاوانه‌یان به‌ فیڕۆ ده‌دا که‌ ڕه‌نگه‌ دواتر پێویستییان پێی هه‌بووبا. کارامه‌یی وزه‌ ڕازی مانه‌وه‌ بوو.
ده‌توانن کارامه‌یی وزه‌  وه‌کوو بوودجه‌ وێنا بکه‌ن و بیهێننه‌ پێش چاوی خۆتان. بوودجه‌ی ماڵیی داهات و ده‌رچووی پاره‌ دیاری ده‌کات. بوودجه‌ی جه‌سته‌ی ئێوه‌ش شێوه‌یه‌ک له‌ وه‌رگرتن و ده‌رکردنی سه‌رچاوه‌گه‌لێکی وه‌کوو ئاو، خوێ و گلووکۆزه‌. هه‌ر کرده‌یه‌ک که‌ سه‌رچاوه‌کان به‌کار ده‌هێنیت، وه‌کوو مه‌له‌کردن و ڕاکردن، به‌رامبه‌ره‌ له‌گه‌ڵ هه‌ڵگرتن‌ له‌ ئه‌ژمار و حسێبی بوودجه‌ی ئێوه‌. ئه‌و کردانه‌ی وا سه‌رچاوه‌کان نۆژه‌ن ده‌که‌نه‌وه‌ وه‌کوو خواردن و خه‌وتن، وه‌کوو پاره‌ خستنه‌سه‌ره‌‌ بۆ ئه‌ژماره‌که‌تان. هه‌ڵبه‌ت ئه‌مه‌ ڕوونکردنه‌وه‌یه‌کی ساده‌کراوه‌، به‌ڵام مانا سه‌ره‌کییه‌که‌ ڕوون ده‌کاته‌وه‌ که‌ به‌کارهێنانی جه‌سته‌ پێویستی به‌ سه‌رچاوه‌ ژیانه‌کییه‌کان هه‌یه‌. هه‌ر کرده‌یه‌ک که‌ ئه‌نجامی ده‌ده‌ن(یان ئه‌نجامی ناده‌ن) هه‌ڵبژاردنێکی ئابوورییانه‌یه‌،-مێشکی ئێوه‌ مه‌زه‌نده‌ ده‌کات چ کاتێک سه‌رچاوه‌کان به‌کار بهێنیت و چ کاتێکیش پاشه‌که‌وتی کات. 
ڕه‌نگه‌ ئێوه‌ش به‌پێی ئه‌زموون له‌وه‌ تێگه‌یشتبن که‌ باشترین ڕێگه‌ بۆ پاراستنی بوودجه‌ی ماڵی، خۆلادانه‌ له‌ شته‌ له‌ناکاو و خافڵگیرکه‌ره‌کان-واته‌ پێداویستییه‌کانی داهاتوو پێش ده‌رکه‌وتنیان پێشبینیی بکه‌ن و له‌وه‌ دڵنیا ببنه‌وه‌ که‌ سه‌رچاوه‌ی پێویستیان بۆ دابینکردن هه‌بێت. بۆ بوودجه‌ی جه‌سته‌ش هه‌مان شت ڕاسته‌. بوونه‌وه‌ر و مه‌خلووقه‌ وردیله‌کانی سه‌رده‌می کامبێرییه‌ن له‌ ڕووی وزه‌وه‌ پێویستیان به‌ میتۆدێکی کاریگه‌ر هه‌بوو تاکوو بتوانن کاتێک ڕاوچییه‌کی برسی له‌و ده‌وربه‌ره‌دا‌یه‌، گیانی خۆیان بپارێزن. ئایا ده‌بوو چاوه‌ڕان بن تاکوو گیاندارێکی دڕی برسی جووڵه‌یه‌ک بکات و دواتر به‌ بێ جووله‌ یان خۆشاردنه‌وه‌، به‌رپه‌رچ بنوێنن؟ یان نا، جووڵه‌که‌ی پێشبینی بکه‌ن و پێش ئه‌وه‌ش جه‌سته‌ی خۆیان بۆ هه‌ڵاتن ئاماده‌ بکه‌ن؟ له‌ په‌یوه‌ندی له‌گه‌ڵ بوودجه‌به‌ندیی جه‌سته‌، پێشبینیکردن له‌ کرده‌وه‌ی به‌رپه‌رچانه‌ کاریگه‌تر بوو. بوونه‌وه‌رێک که‌ جووڵه‌ی خۆی پێش جووڵه‌‌ی ڕاوچێ ڕێکده‌خست، چانسی زیاتری بۆ زیندوومانه‌وه‌ هه‌بوو، له‌ چاوه‌ی بوونه‌وه‌رێکدا که‌ چاوه‌ڕوانی هێرشی ڕاوچی ده‌کرد. ئه‌و بوونه‌وه‌رانه‌ی که‌ زۆربه‌ی کات پێشبینییه‌کانیان دروست ده‌رده‌چوو، یان ئه‌وه‌ی که‌ هه‌ڵه‌کانیان کوشنده‌ نه‌بوو و وانه‌یان لێ وه‌رده‌گرت، دۆخیان باش بوو. ئه‌وانه‌ی که‌ زۆرتر پێشبینیی هه‌ڵه‌یان ده‌کرد، له‌ مه‌ترسییه‌کان تێنه‌ده‌گه‌یشتن، یان ئه‌وه‌ی که‌ به‌هه‌ڵه‌ نیگه‌رانی ئه‌و هه‌ڕه‌شانه‌ ده‌بوون که‌ هیچ کات نه‌ده‌هاتنه‌ ئاراوه‌، دۆخێکی باشیان نه‌بوو. ئه‌وان که‌متر ده‌وروبه‌ری خۆیان ده‌پشکنی، که‌متر خواردنیان ده‌دۆزییه‌وه‌، و چانسی که‌متریان بۆ زاوزێ هه‌بوو. مێشکی ئێوه‌ بوودجه‌یه‌ک بۆ جه‌سته‌ دابین ده‌کات که‌ به‌کارهێنانی ئاو، خوێ، گلووکۆز و زۆر سه‌رچاوه‌ی ژیانه‌کیی دیکه‌ له‌ ناو جه‌سته‌ی ئێوه‌دا ڕێکده‌خات. زانستمه‌نده‌کان به‌م پرۆسێسه‌ی بوودجه‌به‌ندی، ده‌ڵێن ئالوستاز. ناوی زانستی بۆ بوودجه‌به‌ندیی جه‌سته‌، ئالوستازه‌. ئه‌م ده‌سته‌واژه‌یه‌ به‌ واتای پێشبینی و ڕێکخستنی خۆبه‌خۆ بۆ دابینکردنی پێویستییه‌کانی له‌ش پێش وه‌دیارکه‌وتنیانه‌. له‌ حاڵێکدا که‌ بوونه‌وه‌رانی کامبێرییه‌ن به‌ درێژایی ڕۆژ له‌ ڕێگه‌ی هه‌ستکردن و جووڵه‌وه‌، سه‌رچاوه‌کانیان به‌ده‌ست ده‌هێنا و به‌کاریان ده‌هێنا، ئالوستاز سیسته‌می جه‌سته‌یانی له‌ زۆربه‌ی کاته‌کاندا له‌ حاڵه‌تێکی نۆرماڵ و هاوسه‌نگدا ڕاده‌گرت. به‌کارهێنانی سه‌رچاوه‌کان کێشه‌یه‌کی دروست نه‌ده‌کرد، به‌و مه‌رجه‌ی له‌ کاتی خۆیدا به‌ سه‌رچاوه‌ی نوێ قه‌ره‌بووت بکردایه‌ته‌وه‌. 
گیانداره‌کان چۆناوچۆن ده‌توانن پێویستییه‌کانی داهاتووی جه‌سته‌ی خۆیان پێشبینی بکه‌ن؟ باشترین سه‌رچاوه‌ی زانیاری ڕابردوویانه‌. ئه‌و کرده‌وانه‌ی که‌ پێش ئێستا له‌ دۆخی هاوشێوه‌دا ئه‌نجامیان داوه‌. ئه‌گه‌ر کرده‌وه‌ی پێشوو قازانجێکی هه‌بووبێت. بۆ نموونه‌ هه‌ڵاتنی سه‌رکه‌وتووانه‌ یان‌ خۆراکێکی به‌چێز، به‌ ئه‌گه‌ری زۆره‌وه‌ ئه‌و کرده‌یه‌ دووباره‌ ده‌که‌نه‌وه‌. جۆره‌ جیاوازه‌کانی گیانداران، له‌وانه‌ش مرۆڤ، به‌ شێوه‌یه‌ک له‌ ئه‌زموونه‌ پێشووه‌کان بۆ ئاماده‌کردنی جه‌سته‌ بۆ کردار که‌ڵک وه‌رده‌گرن. پێشبینی توانستێکی ئاوه‌ها سوودمه‌نده‌ که‌ ته‌نانه‌ت بوونه‌وه‌ره‌ تاق خانه‌ییه‌کان کرده‌ی خۆیان له‌سه‌ر پێشبینی به‌رنامه‌ڕێژی ده‌که‌ن. زانستمه‌نده‌کان هێشتاش سه‌ریان سووڕ ده‌مێنێت که‌ ئه‌وان ئه‌م ئیشه‌ چۆناوچۆن ئه‌نجام ده‌ده‌ن.
که‌واته‌ بوونه‌وه‌رێکی وردیله‌ی کامبێرییه‌ن که‌ به‌سه‌ر ئاوه‌وه‌یه‌، بهێننه‌ پێش چاوی خۆتان. ئه‌م بوونه‌وه‌ره‌ له‌ پێشده‌می خۆیدا هه‌ست به‌ شتێک ده‌کات که‌ ڕه‌نگه‌ خواردنێکی به‌چێژ بێت. ئیسته‌ ده‌بێ چ بکات؟ ده‌توانێت بجووڵێته‌وه‌ به‌ڵام ئه‌م-جووڵه‌کردنه‌-ده‌بێته‌ هۆی به‌کارهێنانی وزه‌ له‌ بوودجه‌وه‌. به‌ ده‌ربڕینی ئابووری، جووڵه‌ ده‌بێت بایی هه‌وڵه‌که‌ی هه‌بێت. ئه‌مه‌ پێشبینییه‌که‌ به‌پێی ئه‌زموونه‌کانی پێشوو به‌مه‌به‌ستی ئاماده‌کاریی جه‌سته‌ بۆ کرده‌وه‌یه‌. بۆ ڕوونبوونه‌وه‌ی بابه‌ته‌که‌ ده‌ڵێم مه‌به‌ستی من بڕیارێکی وشیارانه‌ و بیرمه‌ندانه‌ له‌گه‌ڵ له‌به‌رچاوگرتنی سوود و زیانه‌کان نییه‌. به‌ڵکوو مه‌به‌ستی من ئه‌مه‌یه‌ که‌ ده‌بێ شتێک له‌ هه‌ناوی ئه‌م بوونه‌وه‌ره‌ ڕوو بدات تاکوو پێشبینی بکات و کۆمه‌ڵه‌ کرده‌وه‌یه‌کی تایبه‌ت له‌باتی کرده‌وه‌کانی دیکه‌ بخاته‌ گه‌ڕ. ئه‌و شته‌ نیشانه‌ی دیاریکردنی به‌هایه‌. به‌های هه‌ر جووڵه‌یه‌ک په‌یوه‌ندییه‌کی نێزیکی له‌گه‌ڵ بوودجه‌به‌ندیی جه‌سته‌ له ‌ڕێگه‌ی ئالوستازه‌وه‌ هه‌یه‌. له‌م نێوانه‌دا گیانداره‌ که‌ونینه‌کان به‌رده‌وام په‌ره‌یان ده‌سه‌ند و جه‌سته‌ی گه‌وره‌تر و ئاڵۆزتریان په‌یدا ده‌کرد. له‌ ئه‌نجامدا ناوه‌وه‌ی جه‌سته‌شیان ئاڵۆزتر ده‌بوو. نێزه‌ک که‌ وه‌کوو گه‌ده‌یه‌کی بچوک له‌سه‌ر شیشێک بوو، ته‌قریبه‌ن هیچ کۆئه‌ندامێکی له‌ جه‌سته‌ی خۆیدا نه‌بوو که‌ پێویستی به‌ ڕێکخستن هه‌بێت. ژماره‌یه‌کی که‌م خانه‌ بۆ ڕاست ڕاگرتنی جه‌سته‌ی گیاندار له‌ ئاو و هه‌رسکردنی خۆراک له‌ ڕیخۆڵه‌ی سه‌ره‌تایی ئه‌ودا به‌س بوو. به‌ڵام گیانداره‌ نوێکان کۆئه‌ندامانێکی ناسکی ناوه‌کییان وه‌رگرت. وه‌کوو کۆئه‌ندامی-دڵ-ده‌مار که‌ تێیدا دڵ خوێن ده‌گوازێته‌وه‌، کۆئه‌ندامی هه‌ناسه‌دان که‌ ئۆکسیژن وه‌رده‌گرێت و دی ئۆکسیدی کاربۆن ده‌داته‌ ده‌ره‌وه‌، کۆئه‌ندامێکی به‌رگریی خۆ گونجاو که‌ له‌گه‌ڵ زووخاو و کێما ڕووبه‌ڕوو ده‌بێته‌وه‌. ئه‌م جۆره‌ کۆئه‌ندامانه‌ بوودجه‌به‌ندیی جه‌سته‌یان‌ زۆر سه‌ختتر ده‌کرد، به‌شێوه‌یه‌ک که‌ ئیدی وه‌کوو ئه‌ژمار و حسێبێکی بانکیی ساده‌ نه‌بوو، به‌ڵکوو زیاتر وه‌کوو ئۆفیسێکی ته‌واوی ژمێریاریی له‌ کۆمپانییه‌کی گه‌وره‌ بوو. ئه‌م جه‌سته‌ ئاڵۆزانه‌ پێویستییان به‌ شتێک زیاتر له‌ کۆمه‌ڵه‌یه‌ک له‌ خانه‌کان بوو تاکوو بتوانن هاوسه‌نگیی ئاو و خوێن و خوێ و ئۆکسیژن و گلووکۆز و کورتیزوول و هۆرمۆنه‌ سێکسییه‌کان و ده‌یان سه‌رچاوه‌ی دیکه‌ به‌ باشی بپارێزن به‌ڵکوو جه‌سته‌ بتوانێت کارکردێکی کاریگه‌رتری هه‌بێت. ئه‌وان پێویستیان به‌ ناوه‌ندێکی فه‌رمانپێدان هه‌بوو. مێشکێک.
هه‌ر بۆیه‌، به‌ره‌به‌ره‌ له‌گه‌ڵ په‌ره‌سه‌ندندا که‌ گیانداران بوون به‌ خاوه‌نی جه‌سته‌گه‌لی گه‌وره‌ و ده‌بوو کۆئه‌ندامی زیاتریان هه‌ڵگرتبا، ،خانه‌کانی بوودجه‌به‌ندی که‌ له‌ سه‌ره‌تادا ژماره‌یه‌کی که‌م بوون، په‌ره‌یان سه‌ند و بوون به‌ خاوه‌نی مێشگگه‌لێک به‌ ئاڵۆزیی زیاتره‌وه‌. ئێستا پاش چه‌ند سه‌د ملیۆن ساڵ، زه‌وی هێشتا پڕه‌ له‌ جۆر و شێوه‌ ئاڵۆزه‌کانی مێشک، له‌وانه‌ مێشکی خودی ئێوه‌،-مێشکێک به‌ کاراییه‌کی به‌رز که‌ چاودێریی له‌سه‌ر جووڵه‌ی زیاتر له‌ شه‌شسه‌د ماسوولکه‌ ده‌کات، هاوسه‌نگیی ده‌یان هۆرمۆن ڕاده‌گرێت، خوێن به‌ خێرایی حه‌وت هه‌زار و پانسه‌د لیتر له‌ ڕۆژێکدا ده‌گوازێته‌وه‌، وزه‌ی چه‌ندین ملیار خانه‌ی مێشک ڕێکده‌خات، خواردن هه‌رس ده‌کات، ماده‌ زیاده‌کان ده‌داته‌ ده‌ره‌وه‌ و له‌گه‌ڵ نه‌خۆشییه‌کان به‌شهڕ ده‌ێت و هه‌موو ئه‌م کارانه‌ به‌ بێ وه‌ستان له‌ ماوه‌ی حه‌فتاودووساڵ یان که‌متر یان زۆرتر ئه‌نجام ده‌دات. بوودجه‌ی جه‌سته‌ی ئێوه‌ وه‌کوو هه‌زاران حسێب و‌ ئه‌ژماری ماڵیی له‌ کۆمپانیایه‌کی زه‌به‌لاحی چه‌ند نه‌ته‌وه‌ییه‌ و ئێوه‌ خاوه‌نی مێشکێکن که‌ له‌ ئه‌ستۆی ئه‌م کاره‌ دێت. و هه‌موو بوودجه‌به‌ندیی جه‌سته‌ی ئیوه‌ له‌ جیهانێکی زۆر ئاڵۆزدا ڕوو ده‌دات که‌ به‌هۆی هه‌بوونی جه‌سته‌گه‌لی خاوه‌ن مێشکی دیکه‌ که‌ له‌ گه‌ڵ ئێوه‌ له‌ ناو ئه‌م جیهانه‌دان، زۆر ئاڵۆزتر ده‌بێته‌وه‌.
که‌واته‌ ده‌گه‌ڕێینه‌وه‌ بۆ پرسیارێک وا له‌ سه‌ره‌تاوه‌ خستمانه‌ ڕوو: بۆچی مێشکێکی وه‌کوو مێشکی ئێوه‌ په‌ره‌ی سه‌ندووه‌؟ ناکرێت وه‌ڵامی ئه‌م پرسیاره‌ بدرێته‌وه‌، چون په‌ره‌سه‌ندن به‌ نیاز و مه‌به‌سته‌وه‌ نه‌هاتووته‌ ئاراوه‌-((بۆچێ))یه‌ک له‌ ئارادا نییه‌. به‌ڵام ده‌کرێت بڵێین گرینگترین ئیشی مێشکی ئێوه‌ چییه‌. گرینگترین ئیشی مێشک بیرکردنه‌وه‌ نییه‌. هه‌سته‌کان نین. خه‌یاڵکردن یان داهێنان و هاوسۆزی نییه‌. گرینگترین ئیشی مێشکی ئێوه‌ کۆنترۆڵکردنی جه‌سته‌ی ئێوه‌-به‌ڕێوه‌بردنی ئالوستاز-له‌ ڕێگه‌ی پێشبینیکردنی پێویستییه‌کانی وزه‌ پێش ده‌رکه‌وتنیانه‌، به‌شێوه‌یه‌ک که‌ ئێوه‌ بتوانن جووڵه‌گه‌لێکی به‌بایه‌خ به‌ شێوه‌ی کارا ئه‌نجام بده‌ن و زیندوو بمێنن. مێشکتان به‌شێوه‌یه‌کی به‌رده‌وام وزه‌ی ئێوه‌ هه‌ڵده‌گرێت به‌ هیوای ئه‌وه‌ی ده‌رهاوێشته‌یه‌کی باشی وه‌کوو چێشت، په‌ناگه‌، سۆز یان پاراستنی جه‌سته‌یی هه‌بێت تا بتوانن ژیانه‌کیترین ئه‌رکی سرووشتی ئه‌نجام بده‌ن: گواستنه‌وه‌ی جێنه‌کانتان بۆ به‌ره‌ی دواتر.
به‌ کورتی گرینگترین ئیشی مێشکی ئێوه‌ بیرکردنه‌وه‌ نییه‌. به‌ڵکوو خستنه‌گه‌ڕی جه‌سته‌یه‌کی گه‌رمی بچکۆله‌یه‌ که‌ زۆر زۆر ئاڵۆز بووه‌.
هه‌ڵبه‌ت گومانێک له‌وه‌دا نییه‌ که‌ مێشکی ئێوه‌ به‌ڕاستی بیر ده‌کاته‌وه‌، هه‌ست پێ ده‌کات، خه‌یاڵ ده‌کات و سه‌دان ئه‌زموونی دیکه‌ش دروست ده‌کات، بۆ نموونه‌ ئه‌م ئه‌گه‌ره‌ ده‌خاته‌ به‌رده‌می ئێوه‌ که‌ ئه‌م کتێبه‌ بخوێننه‌وه‌ و لێی تێبگه‌ن. به‌ڵام هه‌موو ئه‌م تواناییه‌ زه‌ینییانه‌ له‌ ئه‌نجامی ئه‌رکێکی ناوه‌ندی بۆ زیندوو و ته‌ندرووست هێشتنه‌وه‌ی ئێوه‌ له‌ ڕێگه‌ی ڕێکخستن و به‌ڕێوه‌بردنی بوودجه‌ی جه‌سته‌ی ئێوه‌یه‌. هه‌ر شتێک که‌ مێشک دایده‌هێنێت، له‌ بیره‌وه‌رییه‌وه‌ بۆ وه‌هم، له‌ شادییه‌وه‌ بۆ شه‌رم، به‌شێک له‌م ئه‌رکه‌یه‌. هه‌ندێ جار مێشکی ئێوه‌ بۆ ماوه‌یه‌کی زه‌مه‌نیی کورت بوودجه‌به‌ندیی ده‌کات، بۆ نموونه‌ کاتێک قاوه‌ ده‌خۆنه‌وه‌ تاکوو خه‌وتان لێ نه‌که‌وێت و پرۆژه‌یه‌ک ته‌واو بکه‌ن، له‌ حاڵێکدا ده‌زانن خه‌ریکن وزه‌یه‌ک به‌ قه‌رز وه‌رده‌گرن که‌ به‌یانی ده‌بێت بیده‌نه‌وه‌. دیسان هه‌ندێ جار مێشکی ئێوه‌ بۆ ماوه‌یه‌کی درێژ بوودجه‌ به‌ندی ده‌کات، بۆ نموونه‌ کاتێک ساڵانێکی زۆر بۆ فێربوونی توانایی و پیشه‌یه‌کی سه‌خت داده‌نێن، بۆ نموونه‌ بیرکاری یان دارتاشی، که‌ پێویستی به‌ سه‌رمایه‌گوزاریی درێژخایه‌ن هه‌یه‌ به‌ڵام له‌ دواجاردا یارمه‌تی ده‌دات به‌ مانه‌وه‌ و به‌خته‌وه‌ریی ئیوه‌.

